
 859CIn nomine sanctae et individuae Trinitatis.

Temporibus domni Alexandri papae universalis et summi pontificis, necnon regnante Henrici imperatoris filio Henrico, rege vero Francorum Philippo, an. ab Incarn. Dom. 1063, novum quid Cluniacensi monasterio contigit, quod ad posteritatis memoriam schedulae duximus adnotare. Droco scilicet, reverendissimus Ecclesiae Matisconensis episcopus, domesticorum suorum et praecipue clericorum suorum suasione pellectus, et, ut ita fatear, eis jugiter insufflantibus igne diri fomitis inflammatus, super idem monasterium tentabat jus potestatis arripere, locumque sibi dominationis quantulumcunque contra sedis apostolicae privilegia vindicare. Vallatus plane cuneis militum, stipatus agminibus armatorum, velut 859D praedicandi gratia, vel etiam judicii synodalis obtentu, ad B. Maioli confessoris Christi basilicam usque pervenit, sed resistentium sibimet infractus obstaculo, intrare non potuit. Hoc itaque tentabat, ut jugum monasterio novae usurpationis induceret, sicque postmodum ex occasione quodammodo superductae litigaret consuetudinis. Tunc Hugo venerabilis abbas ejusdem coenobii, nimirum non modo religiosus, sed et cautus et prudens, ut revera possessor ingenuus, jugum hoc degeneris servitutis exhorruit, et tanquam leprae malae consuetudinis noviter obrepenti medicamento contradictionis occurrit, caputque quod moliebatur ingredi vivacioris ingenii pede contrivit. Romanam itaque synodum impiger adiit, querelam suam coram sancto concilio fidelis relator exposuit, novo periculo sancti loci ruinam procul dubio minitanti, ut obviaret, oravit. Cumque sinistrum 860C nuntium, eorum maxime qui sanius sapiebant, corda percelleret, et tantae religionis tanquam celebris famae locum, ne quantumlibet a libertatis suae statu corrueret, piae compassionis studio formidarent, inter caeteros Petrus Damianus Ostiensis episcopus se protinus obtulit, seseque ad subveniendum monasterio, per tam longi, tam asperi, tam duri itineris pericula destinavit. Enimvero apud Cabilonensem civitatem ex auctoritate apostolicae sedis synodum congregavit, nonnulla, quae perperam videbantur esse consumpta, canonicae sanctionis vigore correxit; quaeque potuit, juxta ecclesiasticae disciplinae regulam, servanda constituit, causamque Cluniacensis monasterii, pro qua praesertim componenda devenerat, divina auxiliante clementia optimo judicialis 860D calculi fine conclusit. Nam in conspectu totius sancti concilii lectum est monimentum quod comes ille Willelmus, primus loci fundator, et oblator, instituit, ubi videlicet propter [ corr. praeter. MAI.] Romanum pontificem, nullum jus, nullum dominium cuicunque mortalium, vel cuilibet prorsus Ecclesiae dereliquit. Lecta quoque nihilominus sunt sedis apostolicae privilegia de tuitione, munitione, ac praefati monasterii perpetua libertate per succedentium sibimet Romanorum pontificum vicissitudines instituta. Inquisiti sunt omnes episcopi, si privilegia quae audierant, rata decernerent; omnes uno ore concorditer laudaverunt, atque ut perpetuo servanda atque illibata permaneant, communi judicio decreverunt. Et, tanquam non hoc judicium sub praeconii communis acclamatione sufficeret, viritim unusquisque consulitur, ipse quoque Matisconensis inquiritur: 861A qui nimirum non minus quam caeteri omnes episcopi rata privilegia et inviolabili ac perpetuo jure servanda libere cunctis audientibus profitetur. Et quia in eisdem privilegiis hoc inter caetera sub anathematis intentatione cautum est, ne cuilibet episcoporum liceat in praefati coenobii monachos excommunicationis promulgare sententiam; episcopus autem non absolute (sic se 913-914 funditus excusabat) excommunicationis jaculum intulit, sed ita, ut perhibebat, ira commotus, ait: « Si qui sunt mei juris in illo monasterio, quos mihi liceat excommunicare, illos excommunico. » Cum igitur in hac excommunicatione praedictum episcopum, licet ignorantem, contra privilegia Romanae Ecclesiae quomodolibet egisse convinceret; ille autem privilegiorum tenorem 861B ac seriem se legisse vel agnovisse constantissime propulsaret; tandem, sancto decernente concilio ad hunc decisiones finem causa perducta est, ut praefatus episcopus propria manu super sanctis Evangeliis superposita juraret, sicque sedis apostolicae legato sanctoque concilio satisfaceret.

  Indiculum sacramenti.  

Audiat, inquit,1 domnus Petrus Ostiensis episcopus, et omnis sancta synodus, quia eo die quo Cluniacum commotus adveni, non in contemptu sive despectu sedis apostolicae, vel domni Alexandri Romani pontificis hoc egi, et privilegiorum tenorem ac seriem, quae modo in nostris auribus lecta sunt, tunc ad liquidum non cognovi, sic me Deus adjuvet, et ista sancta Evangelia. 861C Post eum quoque quatuor Ecclesiae ejusdem clerici in conspectu omnium accesserunt, et jurejurando, quod ille juraverat, super eadem Evangelia firmaverunt. Duo autem de septenario numero, qui ad jurandum a sancto concilio praefixus fuerat, non 862A petente Matiscensi, sed donante domno Ostiensi episcopo remanserunt. Illico praefatus Matiscensis episcopus pavimento prostratus veniam petiit, seseque peccasse confessus, septem dierum poenitentiam in pane et aqua jejunaturus accepit. Postera autem die, eodem sancto residente concilio, clericis suis vesane ac procaciter insistentibus, idem episcopus petiit ut suae quoque Ecclesiae privilegium quod a papa dudum Agapito constitutum fuerat, legeretur. In quo nimirum nihil pene praeter jus atque consuetudinem uniuscujusque Ecclesiae videbatur peculiariter insitum, sed quod omnibus locis sanctis communi dignoscitur jure concessum: videlicet ut ne vel ea quae sui juris jam erant vel deinceps futura erant, quispiam violentus invaderet, sed sua omnia 862B rector Ecclesiae in pacis ac tranquillitatis otio possideret. Hoc itaque privilegium omnes episcopi in tanto concilio sine causa lectum esse dicentes, unanimiter decreverunt nihil hoc praejudicare privilegiis monasterii, quae pridie coram omnibus lecta fuerant: nihil minuere de his quae in illis legebantur ab apostolicae sedis liberalitate concessa. Sic itaque per synodales concilium perpetua monasterii libertate firmata, sanctumque locum soli subjacere Romanae Ecclesiae communi sanctorum episcoporum decernentes sententia, mox inter episcopum et abbatem omnis controversiae querela sopitur, omnis animositatis atque dissidii scissura componitur, et inter utrumque spiritualem videlicet virum firma pax charitatis glutino reformatur. Haec igitur per 862C ordinem brevi sermone digessimus, ut purissimae relationis rivum, quem nostris temporibus hausimus, in posteros etiam per veritatis alveum fideli poculo transfundamus. 







1. scilicet Matisc. episcopus

